
ZUZENBIDE ADMINISTRATIBOA I

II. Lauhilabetekoa, 14. Praktikoa

Jurisdikzio Kontentzioso-Administratiboa
ZUZENBIDE ADMINISTRATIBOA I

2001/2002 IKASTURTEA - BIGARREN LAUHILEKOA

14. KASU PRAKTIKOA


2001. azaroaren 22ko Agindu bidez, Hezkuntza, Unibertsitate eta Ikerketa Kontseilariak Euskal Autonomia Erkidegoko unibertsitate-ikastetxeetako ikasleek 2001/2002 ikasturteko eguneroko garraio gastuak ordain ahal ditzaten, ezohiko dirulaguntzen deia egin zuen. Agindu horren 8.1 oinarri-arauari jarraiki eta 6. eta 7. oinarri-arauak bete ondoren, Unibertsitate Zuzendariak 2002. maiatzaren 15eko Ebazpena onartu du, Aginduak ezarritako baldintzak betetzen dituzten eskatzaileei dirulaguntza ematea eta bestela, ukatzea erabakiz (ikus maiatzaren 23ko EHAA).


Unibertsitate Zuzendariak, bere Ebazpenean, dirulaguntza onartu zaien ikasleen zerrendak unibertsitateetan jendaurrean azaltzeko agindu du, eta horrez gain, beka-kudeaketarako atalean ere bai, maiatzaren 27tik ekainaren 7ra bitartean. Eskaria aurkeztu eta zerrendan agertzen ez diren ikasleei ukatua izan zaiela ulertu beharko da.


XX. gazteak ikusi duenez, bere izena ez da ageri zerrenda horretan. Bere ikaskide YY eta ZZ gazteenak, aldiz, bai.
----------------------------------------------
1. XX gazteak Ebazpena aurkatu nahi izan eta bide kontentzioso-administratiboraino heltzeko jarraitu behar duen bidea adieraz ezazu, organo eta epeak zehaztuz.

Unibertsitate Zuzendariak ez duenez bide administratibo ixten, altxada helegitea tarteratu beharko du bere goiko organoaren aurrean (LPC 114), hau da, kontseilari ordearen aurrean, hilabete bateko epean (LPC 115), egintza espresua egon delako (nahiz eta bere izena espreski ametitu-gabeen zerrenda batean ez agertu, hau ezin da ixiltasun administratibo bezala hartu, honek inongo egintzarik ez egotea eskatzen duelako).


Altxada helegite honi ezezko erantzuna emango balitzaio, 2 hilabeteko epea izango luke helegite kontentzioso administratiboa tarteratzeko, erabakia jakinarazi zitzaionetik, edota hura argitaratu zenetik. LJ 10.1.a artikuluaren arabera, Justizia Auzitegi Nagusiaren Kontentzioso-Administratiboko Salak aztertuko du helegitea, instantzia bakarrean, Kontentzioso-Administratiboko Auzitegiei ez dagokien Erkidego Autonomoko Administrazioaren egintza delako.

2. Helegite kontentzioso-administratiboa hasteko aurkeztu beharko duen idatzia nolakoa izan beharko da? Inolako dokumentaziorik gabe aurkez al daiteke?


LJ 45.1 artikuluaren arabera, idatziak soilik helegiten den egintza (egintza, iharduera falta edo egitate bidea) aipatu, eta helegitea jarritzat har dadin eskatu behar du. Idazki honekin batera, LJ 45.2 artikuluaren arabera, bestelako dokumentuak emango dira: helegilearen ordezkaritza ziurtatzen duen dokumentua, helegilearen legitimazioa ziurtatzen duen dokumentua beste batengandik jaso duenean (herentziaz zein beste bide baten bitartez), helegiten den egintzaren kopia, eta pertsona juridikoen kasuan, akzioak egikaritzeko baldintzak betetzen direla ziurtatzen duen dokumentua.


LJ 45.3 artikuluaren arabera, epailearen iritziz dokumentazioa nahikoa ez bada, hamar eguneko epea emango dio helegileari horiek entregatzeko. Ez baditu aurkezten, kasua artxibatuko da.

3. Helegite kontentzioso-administratiboa tarteratu eta demanda aurkeztearen arteko ezberdintasunik al dago? Erantzuna bera izango al litzateke helegite kontentzioso-administratiboa tarteratzen duena Administrazioa bera balitz?


Helegite kontentzioso administratibo tarteratzeko epea 2 hilabetetakoa izango da (LJ 46.1), egintza espresu baten aurkakoa den heinean, eta bertan agertu behar den bakarra da helegiten den egintza eta helegitea jarritzat jo dadin eskaera (LJ 45.1).


Demanda aurkeztea, berriz, horren ondoko pausua da, non eskaera zehazten den. . Honela, helegitean esandakoa argudiatu beharko da hemen, aurretik esandakoa osatuz (LJ 56.1): egitateak, oinarri juridikoak, eta pretentsioak (eskatzen dena) azalduko dira. Hauek justifikatuz beharrezkoak diren arrazoiak eman ahal izango dira, baita administrazioaren aurrean eman ez badira ere. Hau guztia egiteko epea 20 egunekoa izango da (LJ 52.1), helegileari espediente administratiboa ematen zaionetik.


LJ 19.2 eta 43 artikuluen arabera, egintza eman duen administrazioak berak hura helegiteko legitimazioa du, kaltegarritasun deklarazioa egin eta gero (LPC 103). LJ 45.4 artikuluaren arabera, kaltegarritasun deklarazioaren ondoren tarteratutako helegitea (kaltegarritasun helegitea) LJ 56.1 artikuluaren arabera egin beharko da, hau da, demanda tarteratzeko bete behar diren baldintzak hain justu. Beraz, administrazioaren kasuan, partikularraren kasuan ez bezala, helegitea tarteratzea eta demanda aurkeztea ez dira bereizten, lehenengoan bigarrenaren baldintzak betetzen direlako.

4. Organo judizialak erabaki al dezake helegiterik ez ametitzea?


LP 51 artikuluaren arabera (LJ 68.1.a), espediente administratiboa aztertu ondoren, epaileak helegitea ez ametitzea erabaki dezake, baldintza hauetako bat beteko balitz: auzitegiaren jurisdikzio edo eskuduntza falta, helegilearen legitimazio falta, helegitea helegin ezin daitekeen ihardueraren aurka jarri izana, edota hura jartzeko epea kadukatu izana. LJ 51.2 artikuluaren arabera, gainera, helegitea ez-ametitzea gerta daiteke, antzeko helegiteak lehenago desetimatu balira. LJ 51.3 artikuluaren arabera, ez-ametitzea eman daiteke ere egitate-bidea helegiterakoan argi badago iharduera administratiboa eskuduntza eta prozedura arauak errespetatuz gertatu dela, edota Administrazioak bere obligazioa bete ez duela esanez helegiterakon argi badago Administrazioak ez zuela inongo obligaziorik helegileekiko.


Ez-ametitzearen inguruan erabakirik hartu aurretik (LJ 51.4), auzitegiak parteei jakinaraziko die zein arrazoietan oinarritu daitekeen hau, hamar egunetako epean beraien argudioak eta dokumentuak aurkeztu ditzaten.


LJ 51.5 artikuluaren arabera, ez-ametitzearen autoa helegin ahal izango da. Ez, ordea, helegitea ametitzen duen autoa, ondorengo edozein momentutan ez ametitzeko edozein arrazoi argudiatu ahal izango bada ere.

5. Nola ezagutuko du organo judizialak espediente administratiboaren edukia?


LJ 48 artikuluaren arabera, administrazioari espediente administratiboa igortzeko eskatuko dio. Eskatuko zaio helegindako egintza eman duen organoari, edota iharduera falta zein egitate bidea egozten zaionari. Ondoren, bere jatorriko bulegora itzuli aurretik, kopiak egingo dira.


Auzitegiak egindako eskaera organo administratiboaren erregistro orokorrean sartzen denetik, 20 egunetako epea izango du espedientea igortzeko, luzatu ezin delarik.


Hala ere, ez zaizkio igorriko sekretu ofizialaren moduan klasifikatutako dokumentuak, igorritako dokumentuetan horien berri emango delarik.


Espedientea igortzeko epea igarota, eskaera errepikatuko da, eta hamar egunetan igorriko ez balitz, langile zein autoritate arduradunari 300-1200 euro bitarteko isuna jarriko zaio. Isuna 20 egunero errepikatuko da, eskatutakoa bete arte.


Hiru isun jarritakoan, epaileak Ministeritza Fiskalari jakinaraziko dio, isunak jartzen jarraitu ahal izango duelarik.

6. YY andrea eta ZZ jauna banaka lekuarazi (emplazar) beharrik ba al du organo judizialak?


LJ 21.1.b artikuluaren arabera, demandatutzat joko dira demandantearen eskaerari arrazoia emanez ikutuak geratu litezkeen eskubide zein interes legitimoen titularrak; kasu honetan, YY eta ZZ jaun-andreak ikutuak geratu litezkeen eskubide zein interesen titularrak izango dira, XX jaunari beka emateak beraiei ukatu zein murriztea suposatu lezakeelako. LJ 49.1 artikuluak, aldi berean, esaten du prozeduran interesatuak direnei espedientea igortzea erabakitzen duen ebazpena jakinaraziko zaiela, hauek prozedurarako enplazatuz.

7. Zer da aurretiazko alegazioen idatzia?


Aurretiazko alegazioak dira prozedura kontentzioso-administratiboa hasi aurretik demandatuak egin ditzakeen hasierako alegazioak (LJ 58), auzitegiaren eskuduntza falta, demandantearen gaitasun, ordezkaritza edo legitimitate falta (LJ 69), helegindako xedapenak helegin-ezinak izatea, arazoaren gaineko epai irmoa existitzea, edota epez kanpo helegin izana argudiatuz. Tramite hau burutzeko, demandatutako Administrazioak espediente administratiboa aurkeztu beharko du, lehenago igorri ez badu.


Helegileari alegazioak bost egunetan igorriko zaizkio, eta honek hamar egunetan izango du aurkako argudioak emateko aukera.


Ondoren, intzidentetarako aurrikusitako tramitazioa jarraituko da.


Aurretiazko alegazioak desestimatzen dituen autoa ezingo da errekurritu, eta geratzen den epean demanda erantzutea eskatuko du.


Aurretiazko alegazioak estimatzen dituen autoa irmoa denean, helegitearen ametitu-ezintasuna deklaratuko da, eta espediente administratiboa bere jatorrizko bulegora itzultzea aginduko da.

8. XX jaunak froga-jarduerak egiterik nahi badu, eskaria nola egingo du?


LJ 60.1 artikuluaren arabera, eskaria demanda eta erantzunen idazkietan egingo da, baita alegazio gehigarrietan. Idazki horietan modu ordenatuan adierazi beharko da frogak ukitu beharko dituen egitatezko puntuak.


LJ 60.2 artikuluaren arabera, demandaren erantzunetik auziaren konponketarako garrantzitsuak diren egitate berriak eratorriko balira, helegileak frogak egitea eskatu ahal izango du hiru egunetako epean.

9. Zer da bista? Egin gabe pasa al daiteke?


Bista epaiaren aurretiko azken egintzak dira, parteei azken argudioak emateko aukera emanez: helegileak bere demandari egindako alegazioak erantzun ahal izango ditu, eta berdin demandatuak. LJ 62 artikuluaren arabera, parteek bista eskatu ahal izango dute, baina eskatuko ez balute, tramite hau burutu gabe amaitu daiteke.

10. Epaia onartzeko eperik ba al dago?


LJ 67 artikuluaren arabera, epaia emango da epaiketa amaitua deklaratzen denetik hamar egunetako epean, prozesuan zehar eztabaidatutako arazo guztiak ebatziz. Epaileak ikusten badu ezin izango duela epea bete, arrazoitu eta gero, data berri bat ezarriko du, parteei jakinaraziz.


Epaiaren edukia izango da helegite kontentzioso-administratiboaren ametitu-ezintasuna, edota helegitearen estimazio zein desestimazioa. Bestalde, prozeduraren kostuei buruzko adierazpena barnebilduko da, hala egokituko balitz.

11. Ulertzeko arazoren bat aurkituz gero, epaia argitzeko eskatu al daiteke? Nork?

Jurisdikzi kontentzioso-administratiboa arautzen zuen aurreko legeak aukera hau aurrikusten zuen, zeinaren arabera epaileari epaiaren edukina argitzea eskatzeko eskubidea arrezagutzen zen. Hala ere, gaur egungo legearen idazkeran ez da halako aurrikuspenik agertzen.


Honek ez du esanahi ezingo zaionik argitzea eskatu, legean aurrikusi ez izanak ez du suposatzen administratuari aukera hori ukatzen zaionik. Aitzitik, ulertu behar da hura legetik kentzeak esanahi duela hain gauza ebidentea dela, esan beharrik ere ez dagoela. Bestalde, honelako galdera bati ez erantzuteak indefentsioa eragingo luke administratuarengan, zer eta zergatik erantzun dioten jakin ezean ezin izango duelako goragoko instantziara errekurritu, babes judizial eraginkorrerako eskubidea bortxatuz.

12. Epairik gabe amaitu al daiteke prozesu kontentzioso-administratiboa?


Prozedura kontentzioso-administratiboa, epaian ezezik, beste zenbait modutan amaitu daiteke:

- LJ 51.1: Epaileak helegitea tramitera ez ametitzea. Kasu honetan benetan gertatzen dena da prozedura bera ere ez dela hasi.

- LJ 74: Auziuztea: administratuak bere eskubideari uko egitea. Ordezkari batek egindako auziuzteak eragina izan dezan, beharrezkoa da honek horretarako ahalmena izatea, edota helegileak hura berrestea. Auzitegiak ez du auziuztea onartuko Administrazioa zein Ministeritza Fiskala aurka agertzen badira, edota interes publikoarentzako kaltea somatuko balu. Helegileak bat baino gehiago balira, auziuztea egikaritu ez dutenekin prozedura jarraituko litzateke.

- LJ 75: "Allanarse": Administrazioak helegileari arrazoia ematea, berak argudiatutakoa onartzea. Epaileak epaia emango du demandantearen eskaeraren arabera, beti ere ordenamendu juridikoaren aurkakoa ez bada. Demandatuak bat baino gehiago balira, prozedurak aurrera jarraituko luke allanatu ez direnekin.

- LJ 76: Helegite kontentzioso-administratiboa tarteratu ondoren Administrazioak bide administratibotik arrazoia ematen badio administratuari (ofiziozko berrikuspenaren bidez...), aldeetako edozeinek jakinarazi ahal izango dio epaileari. Epaileak bost egunetako epean aldeak entzungo ditu, eta prozedura amaitzeko autoa emango du, kasua artxibatu eta espedientea Administrazioari itzuliz, beti ere Administrazioak egindako arrezagutzak ordenamendu juridikoa urratzen ez badu.

